
NEWSNOTE
சுகாதார சேவைகளைப் பலப்படுத்துவதற்காக 800 மில்லியன் ரூபாய் பெறுமதியான ஒட்சிசன் பிறப்பாக்கி இயந்திரங்களை யுனிசெப் நிறுவனம் (UNICEF)  இலங்கைக்கு வழங்குகின்றது.  

கொழும்பு, 2023 டிசம்பர் 08 – யுனிசெப் நிறுவனம், சிறுவர்களையும் அவர்களின் குடும்பங்களையும், குறிப்பாக அவசரகால நிலைமைகளில் பாதுகாப்பதற்கு இன்றியமையாத புதிய ஒட்சிசன் பிறப்பாக்கி இயந்திரங்களை சுகாதார அமைச்சிற்கு வழங்கியது. 

அந்த வகையில், யுனிசெப் நிறுவனம் கனடா நாட்டின் உதவியுடன் 800 மில்லியன் ரூபா செலவில் ஒட்சிசன் பிறப்பாக்கி இயந்திரங்கள் மற்றும் உபகரணங்களைக் கொள்வனவுசெய்து அவிஸ்ஸாவலை, கேகாலை, திஸ்ஸமஹாராமை மற்றும் உடுகமை தள வைத்தியசாலைகளில் நான்கு பெரிய தளங்களைப் பொருத்தியுள்ளதுடன், அங்கிருந்து ஒட்சிசன் பிறப்பிக்கப்பட்டு நாடு முழுவதிலும் இருக்கின்ற 30 சுகாதார சேவைகளுக்கு சிலிண்டர்கள் மூலம் விநியோகிக்கப்படும் என்றும் எதிர்பார்க்கப்படுகின்றது.   

இவற்றை கையளிக்கும் வைபவம் காலி மாவட்டத்தின் உடுகம தள வைத்தியசாலையில் இடம்பெற்றதுடன், அங்கு சுகாதார அமைச்சர் வைத்தியர் ரமேஷ் பதிரன அவர்கள் இலங்கை நாட்டுக்கான யுனிசெப் பிரதிநிதி திரு. கிறிஸ்டியன் ஸ்கூக் மற்றும் இலங்கை மற்றும் மாலைதீவுகளுக்கான கனடா உயர்ஸ்தானிகர் திரு. எரிக் வோல்ஷ் ஆகியோரிடமிருந்து குறித்த உபகரணங்களைப் பெற்றுக்கொண்டார். 

இந்தத் திட்டத்தின் மூலம் மூன்று மில்லியனுக்கும் மேற்பட்ட மக்கள் பயன்பெறுவர் என எதிர்பார்க்கப்படுவதுடன், அது மகப்பேற்று மற்றும் சிறுவர்ப் பராமரிப்பு வசதிகளுக்கு, குறிப்பாக அவசாரகால நிலைமைகளில் தங்குதடையின்றி ஒட்சிசனை வழங்கும் விதத்தில் சுகாதார முறைமையை பலப்படுத்துவதற்காக யுனிசெப் நிறுவனம் பரந்தளவில் வழங்கும் ஒத்துழைப்பின் ஒரு பகுதியாகும்.  

இங்கு உரையாற்றிய இலங்கைக்கான யுனிசெப் பிரதிநிதி திரு. கிறிஸ்டியன் ஸ்கூக் அவர்கள், ”மிகவும் நெருக்கடியான நேரங்களில் சிறுவர்கள் மற்றும் குடும்பங்களுக்கான அத்தியாவசியமான சுகாதார வசதிகள் அவர்களின் உயிர் வாழ்க்கைக்கும் இறப்புக்கும் முக்கியமானவை” என்று வலியுறுத்தியதுடன், ”யுனிசெப் நிறுவனத்தின் இந்த ஒத்துழைப்பினூடாக சிக்கலான குழந்தை பிறப்பு மற்றும் நியுமோனியா நிலைமைகளில் வைத்தியசாலையில் தங்கி சிகிச்சை பெறுகின்ற மற்றும் அவசர மருத்துவ சிகிச்சை தேவைப்படுகின்ற புதிதாகப் பிறந்த குழந்தைகள் மற்றும் அவர்களின் தாய்மார்களுக்கு தங்குதடையின்றி மருத்துவ ஒட்சிசனை வழங்கும் விதத்தில் மேலே குறிப்பிடப்பட்ட வைத்தியசாலைகளில் ஒருங்கிணைந்த ஒரு முறைமை இருக்குமென எதிர்பார்க்கப்படுகின்றது” என்று கூறினார். 

ஒவ்வொரு ஒட்சிசன் இயந்திரத்திற்கும் ஒரு மணித்தியாலத்திற்கு ஏறத்தாழ 20,000 லீற்றர் ஒட்சிசனை உற்பத்திசெய்ய முடியுமென்பதோடு 50 லீற்றர் கொள்ளளவுடைய 50 சிலிண்டர்களை 24 மணித்தியாலத்தில் நிரப்பவும் முடியும். அத்துடன், யுனிசெப் நிறுவனம் மின்பிறப்பாக்கி இயந்திரங்களைப் பொருத்துவதற்கு ஒத்துழைத்திருப்பதால் மின்சாரம் துண்டிக்கப்பட்டாலும் இந்த இயந்திரங்களுக்கு தொடர்ந்து இயங்கக்கூடியதாக இருக்கும். 

எனவே, யுனிசெப் நிறுவனம் பல்வேறு பங்காளி நிறுவனங்களின் பங்களிப்புடன் நாடு முழுவதும், குறிப்பாக அவசரகால நிலைமைகளில் சிறுவர்களுக்கு தரமான சுகாதார சேவைகளை வழங்குவதற்காக சுகாதார அமைச்சுக்கு தொடர்ந்தும் நீண்டகாலமாக அதன் ஒத்துழைப்புக்களை வழங்குகின்றது. 


மேலதிக தகவல்களுக்கு, தயவுசெய்து தொடர்புகொள்ளவும் 
பிஸ்மார்க் ஸ்வாங்கின், யுனிசெப் ஸ்ரீலங்கா மின்னஞ்சல் : bswangin@unicef.org; தொலைபேசி இல: +94777236548

